
S VELO WÄGG – JETZT HESCH DR DRÄGG

Basel isch e Velostadt – das findet nid e jeede Bebbi glatt
Bisch du per pedes uff dr Stroos, so goot s mit em Ärger richtig los
D Velo verfolge di iberall, rasend, ohni Licht, vo linggs und rächts

Und wenn denn regglamiersch, so heersch numme schlächts

Doch au als Autifaarer hesch du schlächti Kaarte
Denn du muesch zum Byspiil vor dr roote Ample waarte

D Velofaarer interessiert das maischtens nid
Du muesch luege, si ignoriere, dass es Stroosereegle git

Bisch z Basel als Velofaarer also allewyl im Rächt –  
wär so dänggt, kennt die Stadt eher schlächt
Dä Begriff Velostadt, isch numme e läärs Blatt

Es git kaini exklusive Velowääg, und au d Drämmliglais  
sinn nid fir jeede gmacht

So goot s ganz gschwind und scho het s wiider gracht

Zum Velofaare sottsch e Geppel ha, und do fangt s ganz Dilemma a
Hesch du dir e E-Bike glaischtet, kasch es grad im Velolaade lo stoh
denn in weeniger als fimf Wuuche isch s Velo ainewääg nimmi do

Kasch di Drootesel no so guet verstegge, d Profis finde das in jeedem Egge

S Velo isch jetzt wägg und du hesch dr Drägg
Die kriminelle Velodieb sinn vo dr grobe Soorte,  

perfäggt organisiert und nid z veroorte
Es isch e Mafia, das muess me saage, und laider goot s ene nid an Kraage

D Strippezieher findsch au bi de Velodieb numme schlächt
Und als Velofaarer empfindsch du das bees ungerächt

Es goot ganz gschwind und dr Geppel het d Gränze iberschritte
Isch im Nirwana verschwunde, dasch unbestritte

Jetzt schreie alli nach dr Polizei und was fir e fuul Verein das sei
Du mäldsch di Diebstahl und was passiert?  

Natiirlig nyt, will s schiinbar kaine interessiert
Das isch d Mainig iber unseri Schugger – und das närvt, nundegugger

Denn hesch emool iberlegt, was hinter all däm steggt?
Iber hundert offeni Stelle und Demonstratione fasch a jeedem Daag

Drzue Grossevents und Fuessballspiil, das goot Schlag uff Schlag
Wär wott dä Job denn hitte no mache? Mit Nacht- und  

Sunntigsdienscht gits nit zum Lache
Unseri Schugger, und die Ussaag isch klipp und klar

Zaige e grossartigi Laischtig und sinn wunderbar

Aber di Geppel isch ainewääg no wäg – und du hesch dr ganzi Drägg
Gosch zur Versicherig und wottsch dr Schaade rapportiere,  

so muesch di grad noonemool blamiere
D Versicherig schwaflet vo grossem Sälbschtbehalt 

Und kindet denn ratzfatz d Police fir di ganz Huushalt

S Brobleem vom Veloklau isch riesig, em Bebbi si Fruscht isch kolossal
E Leesig i dere Sach waiss kaine und wär si au no so banal 

Denn gosch halt z Fuess und dänggsch an die alte Zyyte zrugg
Oder fahrsch mit dim alte Töffli iber die Mittleri Brugg

So isch dr Bebbi ganz bedruggt, dä Veloklau macht en verruggt
Das Thema dunggt en riesegross und losst en aifach nimmi los

Die Faggte sinn au wirgglig wichtig,
Doch stimmt e derart groosi Gwichtig?
Ire Wält, wo schiinbar usenanderfallt
Was de Maischte vo uns gar nid gfallt

E Wält voll Laid und grosser Not
Voll mit Krieg und zum Schluss au Tod

Wo e Putin, Trump und Jinping mit Gwalt regiere
Und Menscherächt ganz lapidar negiere
Darf dr Bebbi in derart dunggle Stunde

Si Ärger wäg em klaute Velo gross bekunde?

Doch loos em bloogte Biirger zue
Ganz bedächtig und mit Rueh

Denn iber schiinbar glaine Soorge vo hitte
hai sich speeter ganzi Natione bees zerstritte

Au dr glai Alltag isch ebe wichtig
Und s Steene iber Diebstool und Verluscht isch richtig

Dis Velo bringt das au nid hai
Aber immerhin fiehlsch du di nid allai

Und ains zum Schluss und das isch wichtig
Wenn Fasnacht masch, liigsch immer richtig

_

D Ladäärne-Uusstellig uff em Minschterplatz und d Waage-
und Reggwisyte-Uusstellig bi dr Kasärne sin vom Määntig znacht

bis am Mittwuch demoorge! Deert und an de Verkaufsständ (CINS)
in dr Stadt ka men au alli Zeedel und Schnitzelbängg

und d Blagedde kaufe.

Bisch e Kind, mechtsch Fasnacht mache,
denn gits kaini halbe Sache!

So schrib denn unseri Obfrau aa
und mäld Di gschwind zem Yyschtoo aa.

Yyneluege: Samschtig, 7. 3.2026
11.00 – 13.00 Uhr im Cliquekäller an dr Malzgasse 9 in Basel

Mir fraie uns uf Di!

Fir Informatione mäldsch Di bi dr Obfrau:
Céline Ryffel, Verschnuuffer Gnepf, Malzgasse 9, 4052 Basel

E-Mail: gnepf@verschnuuffer.ch


